
Shri Lakshminrisimha Manglashasanam

శ్రీలక్ష్మీనృసింహ  మఙ్గ్లాశాసనమ్

శ్రీపరాఙ్కుశయోగీన్ద్రశఠారిప్రముఖాన్    గురూన్ ।
మఙ్గలాశాసనపరాన్  మహితాననిశం భజే ॥ ౧॥
జగజ్జన్మాదిలీలాయ  జగదానన్దహేతవే  ।
జగచ్చక్షుర్నివాసాయ శ్రీనృసింహాయ  మఙ్గలమ్  ॥ ౨॥
హిరణ్యస్తమ్భసమ్భూతిప్రఖ్యాతపరమాత్మనే  ।
ప్రహ్లాదార్తిముషే   జ్వాలానరసింహాయ మఙ్గలమ్  ॥ ౩॥
గరుడాద్రిగుహాగేహే  గజకుణ్డసరస్తటే  ।
హిరణ్యస్థాణ్వహఙ్కారహారిసింహాయ  మఙ్గలమ్  ॥ ౪॥
వారిజావారితభయైర్వాణీపతిముఖైస్సురైః    ।
మహితాయ మహోదారమాలోలాయాస్తుమఙ్గలమ్  ॥ ౫॥
వరాహకుణ్డే మేదిన్యై  పారాహర్థప్రదాయినే   ।
దన్తలగ్నహిరణ్యాక్షదంష్ట్రసింహాయ  మఙ్గలమ్  ॥ ౬॥
గోభూహిరణ్యనిర్విణ్ణగోఖిలజ్ఞానదాయినే   ।
ప్రభఞ్జన   శునాసీర కారఞ్జాయాస్తు  మఙ్గలమ్  ॥ ౭॥
భార్గవాఖ్యతపస్వీశభావనాభావితాత్మనే  ।
అక్షయ్యతీర్థతీరస్థభార్గవాయాస్తు    మఙ్గలమ్  ॥ ౮॥
చతురాననచేతోఽబ్జచిత్రభానుస్వరూపిణే   ।
వేదాద్రిగహ్వరస్థాయ  యోగానన్దాయ  మఙ్గలమ్  ॥ ౯॥
హాహాహుహ్వాఖ్యగన్ధర్వనృత్తగీతహృతాత్మనే  ।
భవహన్తృతటచ్ఛత్రవటసింహాయ  మఙ్గలమ్  ॥ ౧౦॥
భారద్వాజమహాయోగిమహాపాతకహారిణే ।
తాపనీయరహస్యార్థపావనాయాస్తు  మఙ్గలమ్  ॥ ౧౧॥
శ్రీశఠారియతీన్ద్రాదియోగిహృత్పద్మభానవే   ।

శ్రీలక్ష్మీనృసింహ  మఙ్గ్లాశాసనమ్

సర్వత్ర పరిపూర్ణాయాహోబిలేశాయ  మఙ్గలమ్  ॥ ౧౨॥
మఙ్గలాశాసనమిదం  మానివాసమునీరితమ్ ।
మహనీయం పఠన్ శ‍ృణ్వన్ మఙ్గలాయతసమ్భవేత్  ॥ ౧౩॥
ఇతి శ్రీలక్ష్మీనృసింహ  మఙ్గ్లాశాసనం  సమ్పూర్ణమ్  ।

